
Nafarroako nekazaritza elikagaien sektoreak eutsi egin zion 2008an inbertsioak egiteari eta enplegua sortzeari
Nekazaritza elikagaien sektoreak 246 milioi euro inbertitu zituen eta nekazari gazteen lan-munduratzea bikoiztu zuen, 129 instalazio berri jarrita
2009ko martxoak 11, asteazkena.  Nafarroako nekazaritza elikagaien sektoreak eutsi egin zion 2008an inbertsioak egiteari eta enplegua sortzeari, krisia krisi. Hori nabarmendu du gaur prentsaurrekoan Landa Garapeneko eta Ingurumeneko kontseilari Begoña Sanzberro Iturririak. Prentsaurrekoan izan dira, baita ere, nekazaritza elikagaien industriako Consebro elkarteko idazkari nagusia, Jose Ignacio Calleja, eta Landa Garapeneko zuzendari nagusia, Jesus Maria Echeverria.
  Inbertsioei dagokienez, nekazaritza elikagaien sektorean (nekazaritza eta abeltzaintza ustiategiek eta nekazaritza elikagaien industriak) 246 milioi euro inbertitu zituzten, horietatik 45 diru-laguntza publikoetatik jasoak. Nekazaritza elikagaien industriak, zehazki, 181 milioi euroko inbertsioa egin zuen, 25 milioi euroko diru-laguntza publikoarekin; eta nekazaritza sektoreak 65 milioi euro, horietatik 20 diru-laguntza publikoen bitartez jasoak.
  Enpleguaren inguruan prentsaurrekoan esan dute 2008an gazte asko hasi zirela nekazaritza enpresetan lanean, horietatik %30 emakumezkoak. Izan ere, 2008an 129 instalazio berri jarri ziren martxan; joan den urtera arte urtean 50 ustiategi irekitzen ziren, batez beste.
  Gauzak horrela, nekazaritza elikagaiena izan da 2008an lanposturik kendu ez duen sektore bakarra. Nafarroan 25.000 pertsonak egiten dute lan sektore horretan. Gaur egun, sektore horrek balio erantsi gordin industrialaren %23 hartzen du eta azken urteetan portzentaje hori gora egiten ari da. Nafarroako ekonomiaren 2009rako aurreikuspenei dagokienez, nekazaritzak BPGari egiten dion ekarpena 1,6 igoko da.
Nekazari gazteen instalazioetarako laguntzak handitu dituzte
  Joan den astelehenean, martxoaren 9an, nekazaritza ustiategietarako laguntzak erregulatzen dituen araudia argitaratu zen Nafarroako Aldizkari Ofizialean. Foru Lege horrek nekazari gazteen instalazioetarako laguntzak gehitu ditu, besteak beste.
  Zehazki, lehenbiziko instalaziorako sariak handitu dituzte, 55.000 eurotik 70.000 eurora (hori da Europar Batasunak gehienez baimentzen duena). Sanzberro kontseilariak nabarmendu du aldaketa horrek adierazten duela "Nafarroako Gobernuak apustu handia egin duela nekazaritza sektorean langile gehiago sartzea sustatzeko".
  Foru Legean, gainera, “inbertsio moduluak” igo dituzte. Zertarako? Batetik, kostuak merkatuaren errealitatera egokitzeko; eta bestetik, eraikuntza eta diseinu kontzeptu berriak aintzat hartzeko eta erabiltzen hasteko. Azkenik, hirugarren berritasun bat ere badago: lehentasuna izango duten makina berritzaileen zerrenda handitu dute.
Nekazaritza elikagaien industriarako laguntzak areagotu dituzte
  Nafarroako Gobernuak nekazaritza elikagaien industriarako laguntzen Foru Agindua aldatu du (urtarrilaren 16an argitaratu zen NAOn), ekoizpen eta industria instalazioak saritzeko asmoarekin.
  Sari hori da instalazioak handitzeko edo hobetzeko inbertsioetarako diru-laguntza %5 igotzea. Diru-laguntza horri, gainera, beste %3 gehitzeko aukera dago, instalazio horiek jartzen badira argindarra banatzeko, hondakinak gestionatzeko edo ura arazteko egiturak partekatzen dituzten industrialdeetan. Hori gutxi balitz, aparteko %2 jaso daiteke inbertsioaren helburua bada enpresaren jarduera dibertsifikatzea, produktu berriak egiteko.
Nekazaritza elikagaien sektoreak gero eta garrantzi gehiago dauka Nafarroako ekonomian
  Nekazaritza elikagaien sektoreak 25.000 langile dauzka Nafarroan; horietatik 12.000 nekazaritzan eta 13.000 nekazaritza elikagaien industrian. Urtean 3.300 milioi euro baino gehiago fakturatzen dituzte (800 nekazaritzan eta 2.500 nekazaritza elikagaien industrian), hau da, Nafarroako salmenta guztien %8,7.
  Nekazaritza elikagaien sektoreak Nafarroako balio erantsi gordinaren %6,7 hartzen du, hau da, balio erantsi gordin industrialaren %23, eta goranzko joera dauka. Gainera, Nafarroako ekonomiaren 2009rako aurreikuspenen arabera, Nafarroako BPGari egiten dion ekarpena 1,6 igoko da. Bukatzeko, nekazaritza elikagaien sektoreak Nafarroako esportazioen %10 hartzen du eta Nafarroan I+G alorrean egiten den gastu pribatuaren %9,2 inbertitzen du.
Elkarlana
  Sanzberro kontseilariak adierazi du “Nafarroak nekazaritza ezinbestekoa duela gizartea eta ekonomia garatzeko, batetik; eta landa eremu nafarrak berdin garatzeko, bestetik".  Izan ere, nekazaritzak, elikagaiak ekoizteaz gainera, garapena iraunkorra izan dadin laguntzen du, ingurumena babesten du eta landa eremuen bideragarritasuna ziurtatzen du. 

  Kontseilariak nekazaritza elikagaien industriaren gainean honako hau ere esan du: “ekonomiaren motorra da, nekazaritza sektorearen pizgarria eta Nafarroako landa eremuek garatzeko duten bitarteko nagusia". Horren harian, adierazi du krisia bizi-bizi egon arren Nafarroako nekazaritza industriak inbertitzen jarraitzen duela, etorkizunerako prestatze aldera, eta alde horretatik aitzindari dela. Kontseilariaren hitzetan, “nekazaritza elikagaien sektorea etorkizunerako aukera ona da, orain inoiz baino gehiago”.

